
IL-LEGJUNARJU HU DAK LI JAF ‘JISMA”’

Kemm hu sabih il-Vangelu tal-lum (Mk 7:31-37)! Jirrakkuntalna l-grajja ta’ kif Gesu jfejjaq
lil xi hadd li ma kienx jisma’ u ma kienx jitkellem. Forsi dan il-miraklu li ghamel Gesu llum
jagbel hafna ma’ dak li gara matul iz-zZmien, li jigri kull darba li grupp ta’ nies jingabru,
jiltagghu madwar Marija jitolbu fl-ghaqdiet, fil-preesidia tal-Legjun ta’ Marija. Tghiduli: kif
jagblu flimkien? Ejjew naraw ftit kemm hu veru 1-Vangelu tal-lum!

Gesu “telaq mill-inhawi tal-belt ta’ Tir” (v. 31), jghidilna San Mark. Tir kienet diga tinsab fil-
parti pagana tal-art tal-Iskrittura, tal-art li fiha sehhet il-Bibbja. II-Vangelu jghidilna li gie
lura “lejn il-Galilija, fl-inhawi tad-Dekapoli”, imma Gesli, b’mod stramb hafna, minflok ma
jinzel minn Tir ’1 isfel lejn 1-Ghadira tal-Galilija, jitla’ bi¢c¢a ohra, lejn Sidon: “Ghadda minn
Sidon lejn il-bahar tal-Galilija” (v. 31).

Diga 1-Vangelu ged jghidilna xi haga sabiha li tigri fil-Legjun ta’ Marija. [llum nitkellmu
hafna fuq l-outreach. Gesl, minflok imur l-ewwel lejn l-art ta’ Izrael, 1-Art Imwieghda,
ikompli jitbieghed u jmur f’art pagana, fejn jaghmel il-miraklu tal-mara Sirofenicja, dik il-
Kanghanija li kellha “lil bintha mahkuma minn spirtu hazin” (Mk 7:25). Gesu bhal donnu
jinkiha lil dik il-mara, jew jippruvaha; fi kliem iehor, jipprova jghinha tikber fil-fidi, tikber
fil-fidu¢ja. Ghax kull darba li ahna nitolbu, u minghalina li 1-Mulej ma jaglghalniex, hemm
zewg affarijiet x’naghmlu: jew naqtghu galbna u ma nibqghux nafdaw, jew inkella nzidu fit-
tama, nikbru fil-fidu¢ja. Dan hu li jaghmel ma’ din il-mara Sirofeni¢ja: Gesl jaghmel
outreach, ikompli johrog — din il-kelma li tant jitkellem fugha f’diversi dokumenti 1-Papa
Frangisku: “Knisja li tohrog” (ara EG, 20-33).

Kemm kellu previzjoni, kemm ra mill-boghod Frank Duff, meta 100 sena ilu kien diga
gieghed jimmagina Nsara li johorgu biex jilhqu jitkellmu u jikkuntattjaw Insara ohra; jew
jikkuntattjaw, jitkellmu ma’ nies li mhumiex Insara. Kemm ra fil-boghod! Dak li beda tant ilu
kemm hu modern, jew ahjar, kemm hu attwali, kemm hu tal-lum!

X’jaghmel Gesu? Imur f’din il-belt tad-Dekapoli. Id-Dekapoli kienet sezzjoni kbira mill-art
ta’ Izrael, anzi lil hinn mill-Gordan, kollha kemm hi pagana. Gesti miexi f’art pagana, mhux
miexi fl-Art Imwieghda, mhux miexi fl-art ta’ Izrael. Il-Vangelu jghidilna li “gibulu wiehed,
trux u mbikkem” (v. 32), jew it-traduzzjoni iktar preciza, aktar milli mbikkem, hi wiehed li
‘ma kienx jitkellem sew’. Insibuha darbtejn il-kelma li juza San Mark biex jiddeskrivi lil dan
il-bniedem trux u mbikkem: hawnhekk, u fl-Ewwel Qari tal-lum li smajna mill-Ktieb tal-
Profeta Izaija (35:4-7a). Ma tissemma mkien aktar fl-Iskrittura kollha. Ghaliex? Ghax hija
Kelma partikolari hafna, li turi li min ghandu diffikulta biex jitkellem, dan ghax mhux kapaci
jisma’. Hija kelma preciza, teknika, li turi d-diffikulta li hemm fl-ilsien, gejja mhux tant mill-
ilsien innifsu, imma min-nuqqas ta’ kapacita ta’ smigh.

Gesu jaghmel il-miraklu. Interessanti u stramb il-mod ta’ kif Gest jfejjaq lil dan il-bniedem:
“Dahhal subghajh f’widnejh”, jghidilna 1-Vangelu, u “messlu Isienu bir-riq tieghu” (v. 33). Xi
jrid jghidilna Gesu? Fejn kienet id-diffikultd? Ara ma mmorrux nieqfu biss fid-diffikulta
fizika! Id-diffikulta kienet izjed spiritwali: in-nuqqas tal-kapacita tal-bniedem li jisma’ 1-



Kelma ta’ Alla. Jekk ahna ma nisimghux il-Kelma ta’ Alla, ma nkunux kapaci nitkellmu.
Tghiduli: ‘X’inti tghid?’. M’ahniex kapaci nitkellmu jekk ma nisimghux il-Kelma ta’ Alla:
ghax huwa Alla, u Alla wahdu, li ghandu I-kelma tal-verita fuq il-bniedem; huwa Alla wahdu
li ghandu l-verita fuq l-istorja taghna, fuq il-hajja taghna, fuq dak li jigrilna, fuq it-twelid
taghna, fuq l-ezistenza taghna, il-mewt taghna. Huwa Alla u Alla wahdu! Jekk jien ma
nismax din il-Kelma, m’ghandix dawl fuq l-ikbar, 1-oghla, l-iktar mumenti gheziez tal-
esperjenza umana. Xi rrid nghid? Kif ser nitkellem? X’ser nghid bis-sens jien?

Niehdu ezempju semplici mill-hajja tad-dar. Kemm-il darba jigrilna li nibdew nitkellmu
gabel nisimghu; u l-persuna l-ohra tibda tghidlek: ‘Bil-mod, bil-mod, hallini nispi¢¢a’; ‘bil-
mod, ha nfiehmek, ghax m’intix tithimni’. U nibda nitkellem diga gabel ma nhalli lill-persuna
l-ohra tispi¢ca, qabel ma nisma’ tassew. Il-problema vera fejn hi? Mhux fid-diskors bla sens
li ma jiltagax, li gieghed inlissen. Id-diffikulta 1-kbira tinsab fin-nuqgas ta’ kapacita illi nieqaf
u nisma’. Allura dak li ser nghid, l-intervent tieghi, ma jagbel xejn ma’ dak li jkun ged
jinghad.

Il-praesidia u 1-lagghat tal-Legjun huma esperjenza, huma laboratorju, ginnasju ta’ smigh,
mhux biss dak il-hin, imma jaghtuna I-ghodod kollha necessarji biex ahna nkunu kapaci
nisimghu lill-bniedem, b’mod specjali fid-diffikulta tieghu, fin-nugqas ta’ kapacita tieghu li
jaghti sens lill-esperjenza tal-hajja. Jagbel jew le I-Vangelu tal-lum mal-okkazjoni li geghdin
niccelebraw?

II-Vangelu jghidilna: “Gesu hargu ghalih wahdu minn galb in-nies” (v. 33) lil dan il-bniedem.
Warrbu fil-genb. Ghandna bzonn fil-hajja taghna nitwarrbu fil-genb, ma nibqghux ghaddejjin
bil-hajja ta’ kuljum, bil-hajja sfrenata, il-hin kollu ghaddejjin minn haga ghal ohra. Ghandna
bzonn nieqfu u nwarrbu fil-genb, biex nisimghu lil Alla jkellimna, imbaghad inkunu kapaci
nitkellmu. Allura I-Legjunarju mhuwiex tant il-bniedem li kapaci jaghti 1-pariri. Il-Legjunarju
mhux dak il-bniedem li jghid kelma fejn haddiehor mhux kapaci jghidha. Il-Legjunarju hu I-
ewwel u gabel kollox dak li bhal Marija jkun kapaci jisma’.

Il-miraklu 1-kbir li sehh f’Marija huwa l-istess miraklu li ghamel Gesu lil dan ir-ragel fil-
Vangelu tal-lum. Marija hi l-mara li tant kapaci tisma’, il-mara li semghet il-Kelma ta’ Alla
tant b’mod pur, tant gawwi, tant perfett, li mbaghad lissnet l-istess Kelma, nisslitha f’gufha.
Din il-Kelma mlissna saret il-Kelma mnissla fil-guf taghha; u taghti 1-hajja lil Persuna tad-
demm u I-laham, li lilha semghet u kienet tisma’.

Jalla kull wiehed u kull wahda minna, fl-esperjenza li naghmlu, f’relazzjoni hekk intima ma’
Marija, fl-ghaqda, fl-imhabba, fil-hbiberija, fir-rispett ta’ xulxin, naghmlu wkoll din I-
esperjenza: il-Kelma li nisimghu mhux biss illissnuha bi Isienna, imma nnissluha fil-hajja
taghna ta’ kuljum u fil-hajja ta’ dawk li maghhom niltaqghu.



